
№ 420 													             Bakı şəhəri, 30 dekabr 2021-ci il
“Müharibə veteranı, silahlı 

qüvvələr veteranı və əmək veteranı 
adlarının verilməsi qaydası və şərtləri 
haqqında Əsasnamənin və müvafiq 
vəsiqələrin nümunəsinin, eskizinin və 
təsvirinin təsdiq edilməsi haqqında” 
Azərbaycan Respublikası Nazirlər 
Kabinetinin 1995-ci il 22 sentyabr ta-
rixli 216 nömrəli Qərarında dəyişiklik 
edilməsi barədə

“Azərbaycan Respublikasının 
ərazi bütövlüyü uğrunda döyüş 
əməliyyatlarında iştirak etmiş şəxslərə 
“Müharibə veteranı” adının verilməsi ilə 
bağlı tədbirlər haqqında” Azərbaycan 
Respublikası Prezidentinin 2021-ci 
il 29 dekabr tarixli 3088 nömrəli 
Sərəncamının 2.1.1-ci yarımbəndinin 
icrasını təmin etmək məqsədilə 
Azərbaycan Respublikasının Nazirlər 
Kabineti qərara alır:

1. Azərbaycan Respublikası Nazirlər 
Kabinetinin 1995-ci il 22 sentyabr 
tarixli 216 nömrəli Qərarı (Azərbaycan 
Respublikası Nazirlər Kabinetinin 1997-
ci il 20 may tarixli 53 nömrəli qərarı; 
Azərbaycan Respublikasının Qanunve-
ricilik Toplusu, 1999, № 5, maddə 351, 
№ 9, maddə 558; 2001, № 2, maddə 
116; 2002, № 10, maddə 635; 2003, 
№ 6, maddə 342; 2004, № 10, maddə 
871; 2006, № 7, maddə 641, № 11, 
maddə 993; 2007, № 5, maddə 544; 
2008, № 6, maddə 584; 2010, № 12, 
maddə 1116; 2015, № 5, maddə 668; 
2016, № 9, maddə 1585, № 11, 1926; 
2017, № 4, maddə 620; 2018, № 9, 
maddə 1950; 2019, № 3, maddə 512; 
2020, № 4, maddə 497; 2021, № 3, 
maddə 497) ilə təsdiq edilmiş “Müharibə 
veteranı, silahlı qüvvələr veteranı və 
əmək veteranı adlarının verilməsi qay-
dası və şərtləri haqqında Əsasnamə”nin 
“1. Müharibə veteranları” hissəsində 
aşağıdakı dəyişikliklər edilsin: 

1.1. Doqquzuncu abzasın sonunda 
nöqtə işarəsi nöqtəli vergül işarəsi ilə 
əvəz olunsun və aşağıdakı məzmunda 
onuncu və on birinci abzaslar əlavə 
edilsin:

“Azərbaycan Respublikasının ərazi 
bütövlüyü uğrunda 2020-ci il sentyabrın 

27-dən noyabrın 10-dək Şuşa, 
Cəbrayıl, Zəngilan, Qubadlı, Kəlbəcər, 
Laçın, Xocavənd və Xocalı rayonları-
nın, Tərtər rayonunun Talış, Suqovu-
şan və Çaylı kəndlərinin ərazilərində, 
habelə Füzuli və Ağdam rayonlarının 
2020-ci il 27 sentyabr tarixinədək işğal 
altında olmuş ərazilərində hərbi hissə 
(bölmə) və ya orqanların tərkibində 
döyüş əməliyyatlarında iştirak etmiş, 
yəni döyüş əməliyyatlarının icrası-
nın təşkilini və ya bu əməliyyatlara 
rəhbərliyi göstərilən ərazilərdə həyata 
keçirmiş, həmin ərazilərdə döyüşlərdə 
bilavasitə iştirak etmiş hərbi qulluq-
çulara və ya döyüş əməliyyatlarının 
bütün təminat növləri üzrə tapşırıqları 
yerinə yetirmiş hərbi qulluqçulara (hərbi 
hissə (bölmə) və ya orqanların mülki 
işçilərinə), həmçinin döyüş əməliyyatları 
aparan hərbi hissələrə (bölmələrə) 
və ya orqanlara döyüş tapşırığının və 
ya döyüş əməliyyatlarının aparıldığı 
ərazilərdə həmin əməliyyatların bütün 
təminat növləri üzrə tapşırıqların yerinə 
yetirilməsi üçün ezam olunmuş şəxslərə 
– hərbi biletlər (hərbi xidmət keçmələrini 
sübut edən hərbi hissələrin nizami 
hissə üzrə əmrləri və ya arxiv arayışları 
ilə birgə təqdim edildiyi halda), şəxsi 
işlər, ezamiyyət vəsiqələri, əmrlərdən 
çıxarışlar və hərbi döyüşlərdə iştirakı 
sübut edən başqa sənədlər əsasında;

2020-ci il sentyabrın 27-dən noyab-
rın 10-dək Azərbaycan Respublikasının 
ərazi bütövlüyü uğrunda aparılmış dö-
yüş əməliyyatlarının planlaşdırılmasını, 
hazırlanmasını və ya idarə edilməsini 
həyata keçirmiş, habelə hərbi aviasiya, 
hava hücumundan müdafiə, radioe-
lektron kəşfiyyat (əks-kəşfiyyat) və 
mübarizə, pilotsuz uçan aparatlar, raket 
və artilleriya bölmələrinin tərkibində 
döyüş əməliyyatlarında bilavasitə 
iştirak etmiş və ya həmin əməliyyatların 
döyüş təminatı üzrə tapşırıqları (bu 
Əsasnamənin 1-ci hissəsinin onuncu 
abzasında qeyd olunan ərazilərdə isə 
döyüş əməliyyatlarının bütün təminat 
növləri üzrə tapşırıqları) yerinə ye-
tirmiş şəxslərə – hərbi biletlər (hərbi 
xidmət keçmələrini sübut edən hərbi 

hissələrin nizami hissə üzrə əmrləri 
və ya arxiv arayışları ilə birgə təqdim 
edildiyi halda), şəxsi işlər, ezamiyyət 
vəsiqələri, əmrlərdən çıxarışlar və hərbi 
döyüşlərdə iştirakı sübut edən başqa 
sənədlər əsasında.”.

1.2. “Qeyd”in mətni 1-ci bənd hesab 
edilsin, həmin bənddən “, “Veteranlar 
haqqında” Azərbaycan Respubli-
kası Qanununun 3-cü maddəsinin 
birinci hissəsinin üçüncü abzasında 
göstərilmiş” sözləri çıxarılsın və aşağı-
dakı məzmunda 2-ci bənd əlavə edilsin:

“2. Bu Əsasnamənin 1-ci 
hissəsinin onuncu abzasında döyüş 
əməliyyatlarının bütün təminat növləri 
dedikdə döyüş təminatı, mənəvi-
psixoloji təminat, maddi-texniki təminat 
və tibbi təminat nəzərdə tutulur.”.

1.3. On dördüncü abzasda “səkkizinci 
yarımbəndində” sözləri “səkkizinci, doq-
quzuncu və onuncu yarımbəndlərində” 
sözləri ilə, “və Azərbaycan Respublika-
sının Xüsusi Dövlət Mühafizə Xidməti” 
sözləri “, Azərbaycan Respublikası 
Prezidentinin Təhlükəsizlik Xidməti, 
Azərbaycan Respublikasının Xüsusi 
Rabitə və İnformasiya Təhlükəsizliyi 
Dövlət Xidməti və Azərbaycan Respub-
likasının Strateji Obyektlərin Mühafizəsi 
Dövlət Agentliyi” sözləri ilə, “şəxsin 
hal-hazırda xidmət keçdiyi (qulluq 
etdiyi), əvvəllər ehtiyata və istefaya 
buraxılmış şəxslərə isə sonuncu xidmət 
keçdiyi (qulluq etdiyi)” sözləri “şəxsin 
hal-hazırda xidmət keçdiyi (qulluq etdiyi, 
işlədiyi), əvvəllər ehtiyata və istefaya 
buraxılmış, əmək müqaviləsinə xitam 
verilmiş şəxslərin sonuncu xidmət keçdiyi 
(qulluq etdiyi, işlədiyi), hərbi hissələrə 
(bölmələrə) və ya orqanlara ezam olun-
muş mülki şəxslərin isə ezam olunduqla-
rı” sözləri ilə əvəz edilsin.

1.4. On dördüncü abzasa aşağıdakı 
məzmunda “Qeyd” əlavə edilsin:

“Qeyd. Bu Əsasnamənin 1-ci 
hissəsinin birinci bəndinin doqquzuncu 
və onuncu yarımbəndlərində nəzərdə 
tutulan şəxslərə müharibə veteranı adı 
və müvafiq veteran vəsiqəsi həmin ad 
və vəsiqəni vermək səlahiyyəti olan 
dövlət orqanlarının göstərilən şəxslərə 

münasibətdə müəyyən etdikləri si-
yahılar Azərbaycan Respublikasının 
Nazirlər Kabineti ilə razılaşdırıldıqdan 
sonra verilir.”.

1.5. Beşinci və altıncı bəndlər müva-
fiq olaraq yeddinci və səkkizinci bəndlər 
hesab olunsun və aşağıdakı məzmunda 
beşinci və altıncı bəndlər əlavə edilsin:

“Azərbaycan Respublikasının 
Müdafiə Nazirliyi, Azərbaycan 
Respublikasının Daxili İşlər Nazirliyi, 
Azərbaycan Respublikasının Ədliyyə 
Nazirliyi, Azərbaycan Respublikasının 
Fövqəladə Hallar Nazirliyi, Azərbaycan 
Respublikasının Dövlət Sərhəd Xidməti, 
Azərbaycan Respublikası Prezidentinin 
Təhlükəsizlik Xidməti, Azərbaycan 
Respublikasının Səfərbərlik və Hərbi 
Xidmətə Çağırış üzrə Dövlət Xidməti, 
Azərbaycan Respublikasının Xüsusi 
Rabitə və İnformasiya Təhlükəsizliyi 
Dövlət Xidməti və Azərbaycan Respub-
likasının Strateji Obyektlərin Mühafizəsi 
Dövlət Agentliyi bu Əsasnamənin 1-ci 
hissəsinin onuncu və on birinci abzas-
larında nəzərdə tutulan şəxslərə dair 
məlumatların müharibə veteranı adı və 
müvafiq veteran vəsiqəsi verildikdən 
sonra Azərbaycan Respublikası Əmək 
və Əhalinin Sosial Müdafiəsi Nazirliyinin 
Mərkəzləşdirilmiş elektron informasiya 
sisteminin “Zəfər” altsisteminə daxil 
edilməsini təmin edirlər.

Azərbaycan Respublikasının 
Dövlət Təhlükəsizliyi Xidməti və 
Azərbaycan Respublikasının Xarici 
Kəşfiyyat Xidməti bu Əsasnamənin 1-ci 
hissəsinin onuncu və on birinci abzas-
larında nəzərdə tutulan şəxslərə dair 
məlumatların müharibə veteranı adı 
və müvafiq veteran vəsiqəsi verildi-
yi vaxtdan, 5 (beş) iş günündən gec 
olmayaraq, kağız və elektron daşıyıcıda 
Azərbaycan Respublikasının Əmək və 
Əhalinin Sosial Müdafiəsi Nazirliyinə 
təqdim edilməsini təmin edirlər.”

2. Bu Qərar 2022-ci il yanvarın 
1-dən qüvvəyə minir.

Əli ƏSƏDOV  
Azərbaycan Respublikasının  

Baş naziri

Azərbaycan Respublikası Nazirlər Kabinetinin Qərarı
№ 416 													             Bakı şəhəri, 29 dekabr 2021-ci il
“Bakı şəhər Baş Səhiyyə İdarəsinin tabeliyində 

yaradılmış xüsusi ambulator tibb məntəqələrində 
yeni növ koronavirus (COVID-19) infeksiyasına 
yoluxmuş xəstələrə ambulator-poliklinik yardım 
göstərən tibb işçilərinin əməkhaqlarına müddətli 
əlavənin müəyyən edilməsi barədə” Azərbaycan 
Respublikası Nazirlər Kabinetinin 2020-ci il 23 iyul 
tarixli 262 nömrəli Qərarında dəyişiklik edilməsi 
haqqında

“Yeni növ koronavirus (COVID-19) infeksiyası 
ilə mübarizə tədbirlərində iştirak edən tibb işçilərinin 

sosial müdafiəsinin güclən-dirilməsi haqqında” 
Azərbaycan Respublikası Prezidentinin 2020-ci il 18 
mart tarixli 1947 nömrəli Sərəncamının 2.1-ci bəndinə 
uyğun olaraq, Azərbaycan Respublikasının Nazirlər 
Kabineti qərara alır:

“Bakı şəhər Baş Səhiyyə İdarəsinin tabeliyində 
yaradılmış xüsusi ambulator tibb məntəqələrində yeni 
növ koronavirus (COVID-19) infeksiyasına yoluxmuş 
xəstələrə ambulator-poliklinik yardım göstərən tibb 
işçilərinin əməkhaqlarına müddətli əlavənin müəyyən 
edilməsi barədə” Azərbaycan Respublikası Nazirlər 

Kabinetinin 2020-ci il 23 iyul tarixli 262 nömrəli 
Qərarının (Azərbaycan Respublikasının Qanun-veri-
cilik Toplusu, 2020, № 7, maddə 992, № 11, maddə 
1404; 2021, № 1, maddə 102, № 4, maddə 412, № 
7, maddə 883, № 8, maddə 963, № 10, maddə 1168) 
2-ci hissəsində “2021-ci il noyabrın 1-dək” sözləri 
“2022-ci il yanvarın 1-dək” sözləri ilə əvəz edilsin.

Əli ƏSƏDOV  
Azərbaycan Respublikasının  

Baş naziri

Azərbaycan Respublikası Nazirlər Kabinetinin Qərarı
№ 419													              Bakı şəhəri, 30 dekabr 2021-ci il
Azərbaycan Respublikası Nazirlər 

Kabinetinin “Xüsusi karantin rejimi-
nin müddətinin uzadılması və bəzi 
məhdudiyyətlərin aradan qaldırılması 
ilə bağlı tədbirlər barədə” 2021-ci 
il 26 may tarixli 151 nömrəli və 
“COVID-19 xəstəliyinə qarşı peyvənd 
olunmanı, peyvəndləməyə əks 
göstərişi, neqativ PZR test nəticəsini 
əks etdirən və COVID-19 xəstəliyinə 
yoluxmuş şəxslərin sağalaraq 
immunitetə malik olmalarını təsdiq 
edən sertifikatların tanınması ilə 
bağlı bəzi məsələlərin tənzimlənməsi 
haqqında” 2021-ci il 27 noyabr tarixli 
371 nömrəli qərarlarında ..dəyişiklik 
edilməsi barədə

“Sanitariya-epidemioloji salamatlıq 
haqqında” Azərbaycan Respublika-
sı Qanununun 25-ci maddəsinə və 
Azərbaycan Respublikası Nazirlər Ka-
binetinin 2020-ci il 28 fevral tarixli 73-1 
nömrəli Qərarı ilə təsdiq edilmiş “Yolu-
xucu, parazitar və kütləvi qeyri-yoluxucu 
xəstəliklərin əmələ gəlməsi, yaxud ya-
yılması təhlükəsi yarandıqda karantin-
təşkilat, profilaktika və digər zəruri 
tədbirlərin görülməsi Qaydaları”na 
əsasən Azərbaycan Respublikasının 
Nazirlər Kabineti qərara alır:

1. “Xüsusi karantin rejiminin 
müddətinin uzadılması və bəzi 
məhdudiyyətlərin aradan qaldırılması 
ilə bağlı tədbirlər barədə” Azərbaycan 
Respublikası Nazirlər Kabinetinin 2021-
ci il 26 may tarixli 151 nömrəli Qərarında 
(Azərbaycan Respublikasının Qanun-
vericilik Toplusu, 2021, № 5, maddə 
530, № 6 (IV kitab), maddələr 668, 679, 
683, № 7, maddələr 872, 890, 891, № 
8, maddələr 957, 971, № 9, maddələr 
1051, 1079, № 10, maddə 1182; 

Azərbaycan Respublikası Nazirlər Ka-
binetinin 2021-ci il 11 dekabr tarixli 389 
nömrəli və 23 dekabr tarixli 409 nömrəli 
qərarları) aşağıdakı dəyişikliklər edilsin:

1.1.	 2.3-cü bənd üzrə:
1.1.1. “yaşı 18-dən” sözlərindən 

əvvəl “2022-ci il fevralın 15-dən 
etibarən” sözləri əlavə edilsin; 

1.1.2. “COVID-19-a qarşı ən azı 2 
doza peyvənd olunmaları” sözləri “eti-
barlı olan COVID-19-a qarşı peyvənd 
olunmanı təsdiqləyən peyvənd serti-
fikatı” sözləri ilə və “olmaları barədə 
təsdiqedici” sözləri “olmanı təsdiqləyən” 
sözləri ilə əvəz edilsin;

1.2.	  2.4-cü bənddə “fevralın 
1-dən” sözləri “fevralın 15-dən” sözləri 
ilə, “işçilərinin COVID-19-a qarşı ən 
azı 2 doza peyvənd olunmaları” sözləri 
“işçilərindən etibarlı olan COVID-19-a 
qarşı peyvənd olunmanı təsdiqləyən 
peyvənd sertifikatının” sözləri ilə və 
“olmaları barədə təsdiqedici sənədi” 
sözləri “olmanı təsdiqləyən sənədin” 
sözləri ilə əvəz edilsin; 

1.3.	  2.5-5.1-ci yarımbənddə 
“fevralın 1-dən” sözləri “fevralın 15-
dən” sözləri ilə, “işçilərinin (əmək və 
ya mülki müqavilələrlə işləməsindən 
asılı olmayaraq) COVID-19-a qarşı 
ən azı 2 doza peyvənd olunmaları” 
sözləri “işçilərindən (əmək və ya mülki 
müqavilələrlə işləməsindən asılı olma-
yaraq) etibarlı olan COVID-19-a qarşı 
peyvənd olunmanı təsdiqləyən peyvənd 
sertifikatının” sözləri ilə və “olmaları 
barədə təsdiqedici sənədi” sözləri 
“olmanı təsdiqləyən sənədin” sözləri ilə 
əvəz edilsin; 

1.4.	  2.5-3.3-cü, 2.5-5.2-ci 
və 2.5-5.3-cü yarımbəndlərdə 
“COVID-19-a qarşı ən azı 2 doza 
peyvənd olunmaları” sözləri “etibar-

lı olan COVID-19-a qarşı peyvənd 
olunmanı təsdiqləyən peyvənd serti-
fikatı” sözləri ilə və “olmaları barədə 
təsdiqedici” sözləri “olmanı təsdiqləyən” 
sözləri ilə əvəz edilsin;

1.5.	 2.5-9-cu yarımbəndə “bu 
Qərarın” sözlərindən əvvəl “2022-ci il 
fevralın 15-dən etibarən” sözləri əlavə 
edilsin və həmin yarımbənddə “COVID-
19-a qarşı ən azı 2 doza peyvənd olun-
muş” sözləri “etibarlı olan COVID-19-a 
qarşı peyvənd olunmanı təsdiqləyən 
peyvənd sertifikatı” sözləri ilə, “olma-
ları barədə təsdiqedici” sözləri “olmanı 
təsdiqləyən” sözləri ilə əvəz edilsin;

1.6.	  həmin Qərara əlavə - 
“İşçilərinin COVID-19-a qarşı peyvənd 
olunması və ya COVID-19-dan sağala-
raq immunitetə malik olmaları barədə 
təsdiqedici sənədinin olması, yaxud 
COVID-19-a qarşı peyvəndə əks-
göstərişi müəyyən edən əks-göstəriş 
sertifikatının olmasının tələb edildiyi iş 
və xidmət sahələrinin Siyahısı”nın adın-
da “COVID-19-a qarşı peyvənd olun-
ması” sözləri “etibarlı olan COVID-19-a 
qarşı peyvənd olunmanı təsdiqləyən 
peyvənd sertifikatının” sözləri ilə, 
“olmaları barədə təsdiqedici sənədinin” 
sözləri “olmanı təsdiq edən sənədinin” 
sözləri ilə əvəz edilsin.

2. Azərbaycan Respublikası Nazirlər 
Kabinetinin 2021-ci il 27 noyabr tarixli 
371 nömrəli Qərarı ilə təsdiq edilmiş 
“COVID-19 xəstəliyinə qarşı peyvənd 
olunmanı, peyvəndləməyə əks 
göstərişi, neqativ PZR test nəticəsini 
əks etdirən və COVID-19 xəstəliyinə yo-
luxmuş şəxslərin sağalaraq immunitetə 
malik olmalarını təsdiq edən sertifikat-
ların tanınması Qaydası”nda aşağıdakı 
dəyişikliklər edilsin:

2.1.	 3.2.1-ci yarımbənddən “, o 
cümlədən xarici ölkədə birinci doza 
peyvənd olunması” sözləri çıxarılsın;

2.2.	 4.1.1.3-cü, 4.1.2.3-cü, 
4.1.4.3-cü yarımbəndlərdən “(olduğu 
halda)” sözləri çıxarılsın və həmin 
yarımbəndlərə “sənədinin nömrəsi” 
sözlərindən sonra “(olduğu halda)” 
sözləri əlavə edilsin;

2.3.	 4.1.3.3-cü yarımbəndə 
“nömrəsi” sözündən sonra “və 
sərhədkeçmə sənədinin nömrəsi” 
sözləri əlavə edilsin;

2.4.	 5.1.1-ci yarımbənddə 
“müddətsiz” sözü “6 ay, həmin müddət 
bitdikdən sonra peyvənd istehsalçısının 
istifadə təlimatında 2 doza vurulması 
nəzərdə tutulan peyvəndin 1 dozasını 
aldıqda – müddətsiz” sözləri ilə əvəz 
edilsin;

2.5.	 5.1.2-ci yarımbənddən “56 gün 
ərzində” sözləri çıxarılsın;

2.6.	 həmin Qərarla təsdiq edilmiş 
“Peyvənd Sertifikatı”nın forması”nda “1-
ci dozanın tarixi/Date of 1st dose”, “2-ci 
dozanın tarixi/Date of 2nd dose”, hər iki 
halda “Peyvəndin seriya nömrəsi/Batch 
number” sözləri “Dozaların sıra sayı, 
vurulduğu tarixlər, seriya nömrələri/
Number of doses, injection dates and 
batch numbers:

1.
2. 
Qeyd. Əlavə peyvənd dozaları 

Sertifikatda göstərilir.” sözləri ilə əvəz 
edilsin.

3. Bu Qərar 2022-ci il 15 fevral 
tarixindən qüvvəyə minir.

Əli ƏSƏDOV  
Azərbaycan Respublikasının  

Baş naziri

Azərbaycanın ədliyyə naziri 
beynəlxalq antikorrupsiya 

təşkilatının vitse-prezidenti seçilib

Bütün bəşəriyyəti narahat edən korrupsiyanın transmilli xarakter 
daşıması nəzərə alınaraq bu qlobal bəla ilə mübarizədə beynəlxalq 
səylərin birləşdirilməsi, korrupsiyaya qarşı mübarizə aparan qurumların 
fəaliyyətinin əlaqələndirilməsi məqsədilə 2006-cı ildə BMT-nin dəstəyi ilə 
ixtisaslaşmış beynəlxalq təşkilatın – Beynəlxalq Antikorrupsiya Orqanları 
Assosiasiyasının (IAACA) yaradılması qərara alınıb. Ölkəmiz korrupsiyaya 
qarşı mübarizəyə, bu sahədə beynəlxalq əməkdaşlığa mühüm əhəmiyyət 
verərək dövlətimizin başçısı İlham Əliyevin siyasi iradəsinə uyğun olaraq 
onun həmtəsisçilərindən biri olub. 

Ədliyyə Nazirliyinin mətbuat xidmətindən 
AZƏRTAC-a bildirilib ki, 100-dən çox dövləti 
birləşdirən Beynəlxalq Antikorrupsiya Orqan-
ları Assosiasiyasının işində Azərbaycan daim 
fəal iştirak edir, beynəlxalq antikorrupsiya 
əməkdaşlığının genişləndirilməsinə mühüm 
töhfələr verir. Dövlətimizin beynəlxalq nüfuzu-
nun təzahürü olaraq ölkəmizin ədliyyə naziri 
Fikrət Məmmədov qurumun vitse-prezidentidir.

Ötən ilin dekabrında qurumun İcraiyyə 
Komitəsinin iclasında Assosiasiyanın 
rəhbərliyinin səlahiyyət müddətinin başa 
çatması ilə bağlı yenidən formalaşdırılması 
məqsədilə yeni namizədlər təsdiq edilib.

Bununla əlaqədar cari il yanvarın 5-də 
Assosiasiyanın videoformatda Ümumi 
Yığıncağı təşkil olunub. Bütün qitələrdən 
olan dövlətlərdən 90-dan çox nümayəndənin 
qatıldığı tədbirdə qurumun rəhbərliyinin seç-
kisi keçirilib və Honq-Konqun Antikorrupsiya 
Komissiyasının rəhbəri təşkilatın yeni prezi-
denti, Azərbaycanın Assosiasiyaya yaradıldığı 
gündən daim göstərdiyi əməli dəstək, habelə 
işinə verdiyi dəyərli töhfələri nəzərə alınaraq, 
respublikamızın ədliyyə naziri isə yenidən 
qurumun vitse-prezidenti seçilib. 

Tədbirdə çıxış edən nazir F.Məmmədov 
IAACA-nın qlobal antikorrupsiya fəaliyyətində 
mühüm rolunu qeyd edib, bu sahədə 
ölkəmizin təcrübəsini bölüşərək, dövlətimizin 
başçısının rəhbərliyi ilə respublikamızda 
korrupsiyaya qarşı aparılan mübarizə 
tədbirlərindən bəhs edib. Nazir Assosiasiyanın 

inkişafına bundan sonra da öz səylərini 
əsirgəməyəcəyini bildirib, IAACA-nın gələcək 
fəaliyyətinə dair təkliflər irəli sürüb. 

Eyni zamanda, IAACA-nın Konstitusiya-
sına dəyişikliklərin edilməsi, qurumun Baş 
katibinin, fəxri üzv və müşavirlərin seçilməsi 
məsələsinə baxılıb, ölkəmizin təklifləri nəzərə 
alınmaqla müvafiq qərarlar qəbul olunub.

Elə həmin gün Assosiasiyanın yeni forma-
laşdırılmış İcraiyyə Komitəsinin iclası keçirilib. 
IAACA-nın rəhbər orqanı olan Komitədə bütün 
qitələrdən, o cümlədən Avropadan İtaliya, 
İspaniya, Fransa, Azərbaycan və sair təmsil 
olunur.

İclasda təşkilati və digər məsələlər 
müzakirə olunub, antikorrupsiya tədbirlərinin 
təşviqi, beynəlxalq əməkdaşlığın 
genişləndirilməsi ilə bağlı Assosiasiya 
rəhbərliyinin konkret regionlar üzrə 
səlahiyyətləri müəyyən edilib. 20-dən çox 
dövləti əhatə edən Şərqi Avropa regionu 
ölkəmizin ədliyyə nazirinə həvalə olunub. 

Qeyd edilib ki, IAACA tərəfindən konk-
ret regionlar üzrə korrupsiya ilə mübarizə 
sahəsində fəaliyyətin əlaqələndirilməsi, Asso-
siasiyanın bu sahədə ixtisaslaşmış beynəlxalq 
təşkilatlarla əməkdaşlığının genişləndirilməsi, 
müsbət təcrübələrin bölüşülməsi, bu məqsədlə 
görüşlərin, treninqlərin və digər tədbirlərin 
təşkili nəzərdə tutulur.

Bununla əlaqədar iclasda müvafiq fəaliyyət 
planının hazırlanması qərara alınıb.

Şəhid və hərbçi ailələrinin  
uşaqları üçün bayram tədbiri keçirilib 

Müdafiə Nazirliyindən 
bildiriblər ki, tədbirdə uşaq-
larla birgə müxtəlif nağıl 
qəhrəmanları, Şaxta baba və 
Qar qız da iştirak ediblər. 

Dünya Azərbaycanlılarının 
Həmrəyliyi Günü və Yeni il 
münasibətilə uşaqları təbrik edən aparıcı 
onlara xoşbəxt və uğurlu həyat arzulayıb.

Tədbirin bədii hissəsində nağıl 
qəhrəmanları uşaqlarla birlikdə rəqs edib, 

müxtəlif yarışlar keçirib və oyunlar qurublar.
Sonda uşaqlara bayram hədiyyələri 

təqdim edilib.
“Xalq qəzeti”

MN: Azərbaycan Ordusunun hərbi 
qulluqçularının qar uçqunu altında 

qalması barədə məlumatlar yalandır
Bəzi sosial şəbəkə istifadəçiləri tərəfindən Azərbaycan Ordusunun bir 

qrup hərbi qulluqçusunun guya qar uçqunu altında qalması nəticəsində 
xəsarət alması barədə məlumatlar yayılıb. Bildiririk ki, xəbər yalandır və 
həqiqəti əks etdirmir.
Bu barədə AZƏRTAC-a Müdafiə 

Nazirliyindən məlumat verilib.
Məlumatda deyilir: “Eyni zamanda, onu 

da bildiririk ki, bu gün saat 17.40-da hərbi 
maşının idarəetməni itirməsi nəticəsində 
müddətdən artıq həqiqi hərbi xidmət hərbi 
qulluqçuları çavuş Abdullayev Ceyhun 

Hüseyn oğlu və əsgər Həsənzadə Süleyman 
Əli oğlu yüngül xəsarət alıb. Hər iki hərbi 
qulluqçumuzun həyatları üçün heç bir təhlükə 
yoxdur.

KİV nümayəndələrinə bir daha müraciət 
edərək rəsmi təsdiqini tapmayan məlumatları 
yaymamağı tövsiyə edirik”.

FHN Mətbuat xidmətinin məlumatı
Fövqəladə Hallar Nazirliyi vətəndaşların həyat və 

fəaliyyətinin təhlükəsizliyinin təmin edilməsi, həyat təminatı 
və digər mühüm əhəmiyyətli obyektlərdə baş verə biləcək 
fövqəladə hadisələrə çevik reaksiya verilməsi, onların müm-
kün nəticələrinin operativ aradan qaldırılması işinin təşkili 
məqsədilə 31 dekabr – Dünya Azərbaycanlılarının Həmrəylik 
Günü və Yeni il bayramı ilə əlaqədar gücləndirilmiş iş 
rejimində çalışıb.

Belə ki, Fövqəladə Hallar 
Nazirliyinin “112” qaynar 
telefon xəttinə daxil olmuş 
zənglər əsasında Nazirliyin 
aidiyyəti qurumları tərəfindən 
bayram günləri ərzində 
ümumilikdə 176 yanğına 

çıxış, 15 köməksiz vəziyyətdə 
qalma, 1 nəqliyyat qəzası 
və 1 intihara cəhd faktı üzrə 
qəza-xilasetmə əməliyyatları 
həyata keçirilib. Görülmüş təcili 
və təxirəsalınmaz tədbirlər 
nəticəsində yanğınların 

operativ söndürülməsi, insan-
ların həyatının xilas olunması 
təmin edilib.

Ümumilikdə, FHN-in 
qüvvələri tərəfindən bayram 
günləri ərzində 2-si azyaşlı 
olmaqla 27 nəfər, o cümlədən 
intihara cəhd edən 1 nəfər 
xilas edilib, 3 nəfərin meyiti 
aşkar olunaraq aidiyyəti üzrə 
təhvil verilib. Yanğınlar zamanı 
15 nəfər təxliyə olunub, 3 nəfər 
tüstüdən zəhərlənib.

“Xalq qəzeti”

İlin əvvəlindən Naxçıvana qaz Türkmənistanla 
imzalanan müqaviləyə əsasən göndərilir 

 İlin əvvəlindən Naxçıvana qaz nəqli Türkmənistanla imzalanan müqaviləyə  
əsasən aparılır.
SOCAR-ın Tədbirlərin Təşkili və İctimaiyyətlə 

Əlaqələr İdarəsinin rəis müavini İbrahim Əhmədov 
bildirib ki, Azərbaycan ilə Türkmənistan arasında 
imzalanmış müqaviləyə əsasən ölkəmizə nəql 
olunması nəzərdə tutulan qaz artıq ilin əvvəlindən 
Azərbaycana təhvil verilir.

İbrahim Əhmədov deyib: “Qaz Naxçıvan 
Muxtar Respublikasının ərazisinə nəql olunur. 
Türkmənistandan nəql edilən qazın qalan həcmi isə 
Astara yaxınlığında təhvil alınacaq. İrandan gəlmiş 
nümayəndə heyəti ilə birlikdə bunun üçün texniki 
hazırlıq işləri aparılır. Sözügedən saziş əsasında 
Azərbaycana ümumilikdə (hər iki istiqamət üzrə) 

gündəlik 4 milyon kubmetrdən çox təbii qazın nəql 
olunması nəzərdə tutulur”.

“Xalq qəzeti”

Şəhid və hərbçi 
ailələrinin uşaqları 
üçün Həzi Aslanov 
adına Ordu İdeoloji 
və Mədəniyyət 
Mərkəzində Yeni il 
şənliyi keçirilib.

